
Uunga siunnersuut: Aatsitassanut tunngasunik suliaqarneq pillugu Inatsisartut 

inatsisaat 

(Aatsitassanut Inatsisillu Atuutsinneqarnerannut Naalakkersuisoq) 

 

Saqqummiussissut 

(Aatsitassanut Inatsisillu Atuutsinneqarnerannut Naalakkersuisoq) 

 

Siullermeerneqarnera  

 

 

Naalakkersuisut sinnerlugit matumuuna Aatsitassanut tunngasunik suliaqarneq pillugu 

Inatsisartut inatsisaannut siunnersuut saqqummiutissavara. 

 

Aatsitassat pillugit ingerlatallu tamatumunnga pingaarutillit pillugit inatsimmi atuuttumi 

aatsitassanik piiaanissaq pillugu pissutsinik tamaginnik maleruagassiiviuvoq, ilanngullugit 

ikummatissiassanut akuersissutit, aatsitassat pillugit aatsitassarsiorluni misissuinissamut 

aamma piiaanissamut akuersissutit, annikitsumik aatsitassarsiornissamut akuersissutit 

aamma avatangiisinut tunngasut.  

 

Inatsit pissutsinut taama assigiinngisitaartigisunut tunngassuteqartoq innuttaasunut 

suliffeqarfinnullu paasiuminaatsutut misinnarsinnaavoq. Aatsitassanut ikummatissanullu 

inatsimmi pisutut, aalajangersakkanut maleruagassiiviuvoq, assersuutigalugu 

aatsitassarsiornissamut akuersissutit nalinginnaasut, annikitsumik aatsitassarsiornissamut 

akuersissutit aamma ikummatissiassanut akuersissutit, tamatumalu kingunerisaanik 

qulequttat aalajangersimasut pingaarnertiguinnaq maleruagassiivigineqarput. Taamaattumik 

siunnersuutigineqarpoq pissutsit ullumikkut aatsitassanut ikummatissanullu inatsimmi 

maleruagassiivigineqartut, siunissami inatsisini assigiinngitsuni pingasuni 

maleruagassiivigineqalissasut. Nalinginnaasumik aatsitassarsiorfinnik ingerlatsineq pillugu 

pissutsit pillugit aatsitassanut inatsit immikkoortoq. Annikitsumik aatsitassarsiornissamut 

akuersissutit aamma najukkani sanaartornernut attaveqaasersuutinullu suliassanut 

aatsitassanik piiaaneq pillugit annikitsumik aatsitassarsiornermut inatsit immikkoortoq, 

inatsit taanna 2023-mut ukiaanerani ataatsimiinnermi saqqummiunneqartussatut 

pilersaarutigineqarpoq. aammalu maannakkut aatsitassanut ikummatissanullu inatsit 

atuuttoq ikummatissiassanut aamma nunap iluata toqqorsinermut atorneqartarneranut 

atuutiinnassaaq. Inatsisini pingasuni taakkunani akuersissutinut aqutsinermut tunngasut 

avatangiisinullu tunngasut ilaatinneqassapput. 

 

Pingaarnertigut isigalugu inatsisitigut inissisimanerup annertunerusumik allanngortinnissaa 

siunertarineqanngilaq, aammalu siunnersuut annertunerpaatigut suleriaatsinut atuuttunut 

takussutissaavoq. Siunnersuummi inatsisitigut inissisimanerup ersarinnerulersinnissaa 

aningaasaliisartunillu atoruminarnissaa siunnerfigineqarpoq. Taamaattumik siunnersuutip 

nunani tamalaani malitassanik naammassinnittuunissaa aamma nunat aatsitassarsiorfiusut 

allat inatsisaannut sanilliullugu unammillersinnaassuseqarnissaat, pingaartinneqarput. 

Assersuutigalugu inatsisit pisinnaatitsissummik pigisaqartunut aningaasaliisartunullu 

nunanit allamiunut paasiuminarnerulersinnissaat siunertaralugu, atugassarititaasut suut 

akuersissutinut aalajangersimasunut ataasiakkaanut piumasaqaatigineqarnersut, 

nassuiarneqarpoq. Qinnuteqaatinik suliarinninnermut atatillugu Naalakkersuisut 

tunngavissarititaasut suut pingaartissinnaaneraat, akuersissutinik qinnuteqartut inatsisitigut 

isumannaatsuunerisa annertunerulersinnissaa siunertaralugu erseqqissarneqarpoq. 

Aatsitassanut ikummatissanullu inatsimmut atuuttumut sanilliullugu siunnersuummi 

allannguutit annertunerpaat makkuupput: 

• Sinerissap avataani ingerlatassat pillugit siunnersuummi aalajangersakkat 

aatsitassarsiorluni ingerlataqarnermut siunnerfeqartinneqarput. Sinerissap avataani 

ingerlatassat pillugit aatsitassanut ikummatissanullu inatsimmi aalajangersakkat 

sinneruttut ikummatissiassanik ingerlataqarnermut sammitinneqarput. 

• Akileraarutinik nalunaarutiginnittarneq pillugu siunnersuummi aalajangersakkat, 

aatsitassanut ikummatissanullu inatsimmi aalajangersakkaniit allaanerupput, 

taamaalilluni pisinnaatitsissummik pigisaqartut isumaqatigiissuteqarfigisaminniit 

akileraarutinut paasissutissanik piniarnissamik pisussaaffilerneqarsinnaanatik. 

Tamatumunnga taarsiullugu Naalakkersuisut pisinnaatitsissummik pigisaqartut 

isumaqatigiissuteqarfigisaanniit, aatsitassarsiornermut akuersissutip ataani 

ingerlatassanik suliaqartuniit, toqqaannartumik akileraarutinut paasissutissanik 

piumasaqarsinnaanerat ajornarunnaassaaq. 

• Naalakkersuisut allaffissornikkut akiliisitsinissamut akiligassiinissaannut 

inatsimmi tunngavissaliisoqarpoq. 

• Sumiiffinnik nunap sannaani immikkut soqutiginaatilinnik Naalakkersuisut 

eqqissisimatitsinissaannut inatsimmi tunngavissaliisoqarpoq. 

• Annikitsumik aatsitassarsiornissamut akuersissut tunngavigalugu piiaanissamut 

akuersissummik tunineqarnissamut piumasaqaatitalimmik 

pisinnaatitaaffiliisoqarpoq. 

• Aatsitassarsiorluni misissuinissamut akuersissummik tunniussinnginnermi tamanut 

ammasumik tusarniaaneq aallartinneqartalissaaq. 

• Piiaanissamut akuersissutip suliassamut suliakkiussanut najoqqutassap, VVM-imut 

(Avatangiisinik sunniutaasussanik nalilersuineq) aamma VSB-imut (Inuiaqatigiinni 

piujuaannartitsisumik ingerlatsinissamik nalilersuineq) suliakkiussanut 

najoqqutassamut ataqatigiissinneqarsinnaasup, tusarniaassutigineqarnera 

tunngavigalugu tunniunneqarnissaanut inatsimmi tunngavissaliisoqarpoq. 

• Ingerlatassanut avatangiisinut tunngasut pillugit tamanut ammasumik 

tusarniaanissamik kissaateqarfigineqartunut, Suliniutinik pitsaaliuisussanik 

nalilersuinermik (VFT), allaffissornikkut akuersissuteqarfigineqartussamik, 

piumasaqarnissamut inatsimmi tunngavissaliisoqarpoq. 

• Kiisalu innuttaasunik akuutitsinermut aningaasaliissutinik ataatsimoortunik 

pilersitsinissaq pillugu aalajangersakkamik siunnersuut imaqarpoq, siunertamut 

taamaaqataanut aningaasaateqarfimmik pilersitsinissaq pillugu aatsitassanut 

ikummatissanullu inatsimmi aalajangersakkamik taarsiisussamik. 

 

Naggataatigut inatsisissatut siunnersuut nassuiaatitaalu innersuussutigissavakka. 

Taamatut oqaaseqarlunga Naalakkersuisut sinnerlugit siunnersuut Inatsisartuni 

suliassanngortippara. 

 


